
XX Konferencija glavnih tužilaca
u Bosni i Hercegovini
2. april 2026. godine
Z A K L J U Č C I
1. Statistički pokazatelji o radu tužilaštava pokazuju značajne pomake u segmentima efikasnosti, posebno u pogledu ostvarene tužilačke norme, rješavanja priliva, te broja riješenih predmeta i podignutih optužnica.

2. S obzirom da prosječno trajanje postupaka i dalje predstavlja značajan izazov u radu tužilaštava, neophodno je da glavni tužioci i tužioci poduzmu dodatne mjere u cilju njihovog smanjenja, s ciljem osiguranja prava stranaka na suđenje u razumnom roku, kao i zbog ukupnog povjerenja javnosti u rad pravosuđa.

3. Konstatuje se da u posmatranom periodu postoji trend rasta broja starih neriješenih predmeta, iako je u 2025. godini zabilježen najveći procenat realizacije planova za njihovo rješavanje. Ova kategorija predmeta i dalje zahtjeva kontinuiran i sistemski pristup. Potrebno je da glavni tužioci vrše nadzor u toku cijelog procesa izrade planova za rješavanje starih predmeta i praćenje njihove realizacije, posebno vodeći računa da se predmeti planiraju za rješavanje prema starosti inicijalnog akta. Dodatne mjere i aktivnosti su potrebne u tužilaštvima u kojima je zabilježen najveći rast broja starih predmeta u prethodnoj godini. 
4. Rad na predmetima korupcije i organizovanog kriminala ostaje prioritet u radu svih tužilaštava, pri čemu se posebno naglašava ključni značaj kontinuirane, intenzivne i kvalitetne saradnje sa policijskim agencijama kao temelja za efikasno procesuiranje krivičnih djela organizovanog kriminala i korupcije, posebno na visokom nivou. Potrebno je osigurati proaktivno djelovanje tužilaca, kao i unapređenje kriminalističko-obavještajnog pristupa, s ciljem ostvarivanja boljih rezultata i povećanja broja potvrđenih optužnica.

5. Konstatuje se da popunjenost tužilačkih pozicija i opšti kadrovski kapaciteti utiču na efikasnost rada tužilaštava, pa je neophodno osigurati njihovo pravovremeno popunjavanje. 
6. Glavni tužioci tužilaštava u kojima postoje predmeti formirani na osnovu saznanja iz Sky/Anom aplikacija dužni su osigurati aktivno praćenje i koordinaciju rada na tim predmetima, uključujući preispitivanje svih neriješenih predmeta iz svoje nadležnosti koji mogu biti povezani sa navedenim aplikacijama. Poseban prioritet predstavlja pravovremeno i efikasno pribavljanje relevantnih informacija i dokaza, uz poštovanje roka do 1. decembra 2026. godine, određenog od strane nadležnih organa Republike Francuske, radi efikasnog procesuiranja i identifikacije izvršilaca.
7. Imajući u vidu kontinuirano prisutnu negativnu percepciju javnosti o radu tužilaštava, neophodno je da glavni tužioci preduzmu proaktivnu ulogu u transparentnom i pravovremenom informisanju javnosti o rezultatima rada, kako bi se unaprijedilo povjerenje i poboljšala ukupna percepcija javnosti o radu pravosuđa.
8. Usvajanjem Smjernica za pregled i kontrolu tužilačkih odluka VSTV-a BiH uspostavljen je unaprijeđen normativni okvir usmjeren na standardizaciju praksi, jačanje odgovornosti tužilaštava i otklanjanje uočenih sistemskih slabosti. Njihova dosljedna i pravilna primjena, uz pun angažman tužilaca, od ključnog je značaja za osiguranje zakonitosti i kvaliteta tužilačkih odluka, a time i za ishod cjelokupnog krivičnog postupka.
9. Neophodno je primjeniti strateški i proaktivan pristup pri sprovođenju finansijskih istraga i oduzimanja nezakonito stečene imovine u predmetima organizovanog kriminala i korupcije u BiH. Sporadična primjena mjera privremenog, trajnog i proširenog oduzimanja protupravno stečene imovinske koristi ne ispunjava opšti cilj odvraćanja od organizovanog kriminala i korupcije.
10. VSTV BiH ukazuje na potrebu intenziviranja aktivnosti na rješavanju predmeta KTNRZ i KTARZ, imajući u vidu značajan broj ovih predmeta u radu, s ciljem njihovog pravovremenog okončanja.
11. VSTV BiH naglašava potrebu za dosljednom i punom primjenom akata, odluka i zaključaka VSTV-a BiH i Nadzornog organa za praćenje sprovođenja Revidirane državne strategije za rad na predmetima ratnih zločina, u cilju potpune implementacije ciljeva utvrđenih Revidiranon državnom strategijom za rad na predmetima ratnih zločina.
12. Učesnici konferencije pozdravljaju usvajanje Strategije sigurnosti pravosuđa u Bosni i Hercegovini za period 2025. –2030. godina i pratećeg Akcionog plana, kao ključnih dokumenata za unapređenje sigurnosti i integriteta pravosudnog sistema, te naglašavaju potrebu njihove pravovremene, koordinirane i dosljedne implementacije na svim nivoima u Bosni i Hercegovini.
13. U cilju ostvarivanja strateških ciljeva i mjera, učesnici konferencije naglašavaju značaj kontinuirane i efikasne saradnje svih nadležnih institucija, uz posebno isticanje potrebe za osiguranjem adekvatnih finansijskih, tehničkih i ljudskih kapaciteta za provedbu Strategije, kao i za uspostavljanje funkcionalnih mehanizama praćenja, izvještavanja i evaluacije.

